
E le tatau ona fa’atagaina le fafano o pepe i Amerika Samoa


O le upu fafano e fa’auigaina o se auala lea e fa’aumatia ai le ola o se pepe o lo’o i totonu o le manava o se tama’ita’i  po’o le tina foi (Dictionary, 2009). I ni fa’amaumauga mai le malo o Amerika, ua atoa nei le lua o seneturi talu ona lafo lafo manatu le au faitulafono pe tatau ona fa’atagaina le fafano o pepe i totonu o sitete uma o lo latou malo (Roth, 2008). I le tausaga 1973, na pasia ai e le fa’amasinoga maualuga o Amerika se tulafono e fa’atagaina ai le fafano o pepe e fuafua i masina o lo’o ma’itaga ai le fafine. O se fa’ata’ita’iga, a fai ua atoa le tolu masina o le ma’itaga, ua le toe iai se aia o le fafine e fafano ai lana pepe (Insel, 2010). Ua fa’apea mai fo’i se tulafono talu ai nei a le malo tele, e le fa’atapula’aina i masina o le tina ma’itaga le fafanoina o lana pepe pe a fai o lo’o lamatia ai lona soifua (Lieberman, 1992). O fea la le itu e tatou te sapasapaia? O le ola o le pepe po’o le tina?  Fa’amata e tatau ma talafeagai le fa’atagaina o le fafano o pepe i Amerika Samoa? Ae a pe a fai o tupu lenei fa’afitauli ‘a ‘o pogisa le malo ae maise le atunu’u, o le a se fofo e ono fō’ia ai lenei mataupu? O le taimi lenei e le o iai se tulafono maoti e fa’atagaina ai le fafano o pepe i Amerika Samoa, ma e iai le manatu e lē tatau ona fa’atagaina le fafano o pepe i lo tatou atunu’u ona o ni isi nei o mafua’aga; o le tatou aganu’u ma le tatou talitonuga fa’akerisiano, o le iai lea o fa’amaumauga fa’asaienisi o le fafano o pepe ua tutusa lava lea ma le fasioti tagata, ma e le tatau lava ona fa’atagaina le fafano o pepe aua e iai le aia o tagata uma e aofia ai ma le pepe e le i fanau mai e maua le avanoa e ola ai.

O lo’o fa’apea mai le Salamo 127:3; “O tamaiti e mai le Atua lea, o meaalofa fo’i i latou.” O le mafua’aga lea e matuā  fa’atu’iese ai ni isi o fai lotu e fa’apei o le susuga i le Peresiteine o le Ekalesia Mamona o Danny Afualo (2011) i lenei mataupu o le fafanoina o pepe, ma o le talitonuga fo’i lea o tagata Samoa. I ni pepa fesili na tufaina atu e faatumu e ni tupulaga e to’a- tolusefulu i le vasega Soifua Maloloina 150 a le Kolisi Tu’ufa’atasi i Amerika Samoa, na fa’aalia ai e le to’atele o i latou le lē fiafia i lenei mataupu. O ni isi la nei o a latou manatu:
“Ou te lē lagolagoina le fafanoina o pepe ona e fai mai le Atua, e sa le fasioti 



tagata. . .Ou te le auai i le fafano o pepe ona e le talafeagai ma le tatou aganu’u, 



ma e sa i le matou lotu. . .Ua ola le tamaitiiti o le meaalofa mai le Ali’i. . .A na fai


e leo Kerisiano Samoa, ua tatau ai lenei tulaga. . .Afai e te mana’o e fasioti le 



pepe aua le faia uiga le talafeagai. . .Aua le fafanoina le pepe ae ave e tausi e se isi



tagata. . .E sa i le matou lotu lea tulaga, ma e le tatau ona fa’atagaina i totonu o 



Samoa. . .(Pepa Fesili, 2011)”.
E fa’aata mai i manatu  o nei ali’i ma tama’ita’i le malosi o le aganu’u ma le fa’akerisiano i totonu o Amerika Samoa. O le ala fo’i lea e faigata ai ona ofi lenei mataupu o le fafano o pepe i mafaufau ma loto o tupulaga Samoa. I se fa’atalatalanoaga ma se tasi o faiaoga a le Kolisi Tu’ufa’atasi i Amerika Samoa: “E le o se mataupu fou lenei mataupu o le fafano o pepe. . .ma e fuafua i le mafaufau o le tagata po’o le fea le itu e fa’atauaina e ia, pe taua le ola o le pepe, po’o le fifiliga a le tina, po’o le aganu’u  (Chang, 2011).” O le fafanoina o pepe o se mataupu tuga i nei vaitaimi i olaga o tupulaga i le tele ma le anoano o aga mai fafo fa’apea faaosoosoga, ae maise lava i le itupa o tamatai.  Ae o lo’o fa’aali mai i tali a le to’atele o lo’o i luga, o lo’o fa’atauaina pea e nei tupulaga le latou talitonuga i le Atua fa’apea le aganu’u.  


Ua talitonu le to’atele ae maise saenisi ma foma’i o le fafanoina o pepe ua tutusa lava lea ma le fasioti tagata. O le fesili, o le a le taimi e onomea ai ona fa’apea ua ola le pepe? Ua iai su’esu’ega mautu a le au saenisi, e amata le olaga o le pepe i le taimi lea ua feusua’i ai le ali’i ma le tama’ita’i. O i na e amata ai ona ola le pepe se ia o’o ina ua atoa lona tino i le iva o masina ma fanau mai ai lea (Where Does Life Begin?, 2002). I le amataga lava o le ma’itaga a le tina pe a ma le tolu i le ono o vaiaso, o taimi fa’aeteetegatā na o lona mai aua ua amata ona tupu le pepe i lona manava (Exley, 1984). Ua taua e se tasi o alagaoa, o le tele lava o tina ma tamaitai e filifili e fafano a latou pepe i le sefuluvalu vaiaso ‘a ‘o tauaveina le ma’itaga (Reproductive Health Analysis, 2011). A taga’i la i le taimi ua fai mai fōma’i e amata ai le olaga o le pepe, ua fa’amautū ai e lenei fa’amatalaga le mau a le au saenisi; “O le fafano o pepe e tutusa ma le fasioti tagata. . .” Na toe taua lava e lenei alagaoa o le toatele o i latou sa fafanoina a latou pepe, o tama’ita’i talavou, ma ua fa’afaigofieina lenei tulaga o le fa’atamaia o a latou maitaga ona ua talia e tulafono a o latou malo. I le tusi a Fa’aaliga 6:9-10 ua fa’apea mai; “. . .o afea ea o le a e fa’amasinoina ai i latou sa fa’amasa’aina o matou  toto?” Fai mai lenei mau, o le fetagisi lea o agaga o tamaiti na le i mafai ona fananau mai i lenei lalolagi ina ua loto o latou tina e fasiotiina i latou ‘a ‘o le i fananau mai. E tali tutusa lava manatu o ni isi o failotu ma le au saienisi i lenei mataupu. O le olaga lava o le pepe e amata i le taimi e feusuai ai le tama ma le tina, ma afai e loto le tina e fafano lana pepe ua tutusa lava ma le fa’amaligi toto po’o le fasioti tagata.

E o’o lava i le malo tele o Amerika, e le o mautonu lava o latou tulafono e uiga i lenei mataupu o le fafanoina o pepe. E sa’o ai le saunoaga  a le susuga i le faiaoga o Dr. Chang “…e le mafai ona mautu se manatu e uiga i lenei fa’afitauli, e o’o lava i tagata popoto ua fa’aluafesasi aua e le o se  mataupu e faigofie sona tali…(2011).”  I le tausaga 2002, na sainia ai e le peresiteine o George W. Bush se tulafono e puipuia ai ola o pepe e le i fananau (Fetal Rights, 2010). O lona uiga e iai aia o le pepe e le i fanau mai e ola ai. Afai la e fa’atama’ia e se tasi se soifua o se tina o lo’o ma’itaga ae a’afia ai ma le soifua o le pepe, e fa’aluaina moliaga fa’aletulafono ona ua lua tagata ua a’afia. Ua māe’a fo’i ona pasia se tasi o tulafono e le vaega o lo’o gafa ma aia tatau o tagata i Amerika, e fa’ailoa mai i le lautele e amata ona iai aia tatau a le tagata e amata mai totonu o le manava o lona tina (Fetal Rights, 2010). A tu’u la i se isi itu, ua tatau loa ona fa’asaina le fafano o pepe aua o lo’o puipuia i latou e le tulafono. I se lauga na faia e se tasi o ta’ita’i mai Aferika e suafa ia Kofi Anan, na fa’apea mai ai;’ “…e leai se isi tiute e sili atu ona taua na i lo’o le tatou puipui i a tatou fanau ae maise a latou aia tatau…(2010).” O le mafuaaga e fai ai tulafono ina ia solosolo lelei ni faigamalo ae maise le puipuiga lautele o a latou tagata. E tusa lava la pe e le i fanau mai le pepe, o le mau a le au fai tulafono, “o le tagata ola” ma e iai le aia e ola ai.

Atonu o le a finau ni isi pe fa’apefea la le filifiliga sa’oloto o le tina. Ae tatau fo’i ona tatou va’ava’aai i le filifiliga a le pepe lea o lo’o ola i totonu o le tina. Pe a tatou mafaufau loloto i ai, e leai se leo o le pepe i nei filifiliga uma o lo’o faia mo ia. Ailoga e sa’o lea tulaga? E tatau ona tutusa le fa’atauaina o le filifiliga a le tina ma le ola o le pepe. Ua tele ni tulafono  ua uma ona fa’ata’atitia e puipui ai le ola o le pepe ma le tina. O lo’o fa’apea se tasi o punaoa; “…afai e mana’o le tina e pulea lava e ia lona tino, e le tatau la ona avea o ia o se tina aua o le tiute a le tina o le tausi i lana pepe ina ia ola ma manuia (Women's Issues, 2010).” E le gata i lea, e tatau ona tatou mafaufau i le lumana’i o le atunu’u. I le ripoti o le Tusiga Igoa i le 2010, na ta’u mai ai ua fa’aitiitia le numera o tagata Samoa (Census Report 2010, 2010). E 55,519 le faitau aofa’i o tagata o lo’o nonofo nei i Amerika Samoa, e 3.1 pasene le toese mai le faitauga aofa’i o le tausaga 2000. Afai ae talia se tulafono e fa’atagaina ai le fafano o pepe i le tatou atunu’u, o lona uiga o le a atili ai lava ona fa’asolosolo i lalo le pasene o tatou tagatanu’u, ma avea ma tulaga e fa’alētonu ai le lumana’i o lo’o tau atina’e i totonu o le tatou teritori. O filifiliga e tatou te faia i le taimi lenei, e ono afaina ai le olaola lelei ma le aga’i i luma o le tatou malo.


E to’atele fo’i i latou o le a fesiligia pe fa’apefea la tama’ita’i talavou ua ma’itaga, ona o le faia i ai o amio mataga a ali’i, po’o uiga fa’aleulugāli’i o ni totino o a latou lava aiga. E le faigofie ia ituaiga fa’afitauli, ae faigofie le tali. E tele auala e mafai ai lava ona fa’asaoina le pepe, ae olaola lelei fo’i le tina. E mafai ona fanau le pepe ona ave lea e tausi e se isi aiga pe a uia auala o le tulafono,  aua e le o se lape a le pepe na ala ai ona ma’itaga le tina, a o le filifiliga a le tagata ua le mafai ona pulea lana amio. O le faia o le filifiliga ina ia fafano le pepe, o le a avea ma tulaga o le a fa’asala ai fua le pepe ona o le agasala a se isi tagata (Women’s Issues, 2010).   

O le talitonuga fa’akerisiano, o le Atua na aumaia le ola, o ia fo’i e toe aveeseina (Kenese 12:14-16). O le talitonuga lena o lo’o mulimulita’i ai fo’i le fa’asamoa. Ua tele fo’i fa’amaumauga ua taua, o le olaga o le pepe e amata mai i totonu o le manava o lona tina, ma o le ala lea afai e filifili le tina e fafano lana pepe ua tutusa lava lea ma le fasioti tagata. E le gata i lea ae ua iai tulafono e puipui ai tagata uma e aofia ai ma le pepe e le i fanau mai. O māfua’aga uma nei e le tatau ai ona fa’atagaina le fafano o pepe i Amerika Samoa. Na saunoa se tasi o tama lauiloa e suafa ia Mohandas Ghandi i le gagana Peratania: “If we are to teach real peace in this world, and if we are to carry on a real war against war, we shall have to begin with the children.  (Quotations by the Famous, 2010).” O tupulaga e faia’e e tulimata’i aga’i i ai se lumana’i lelei o Amerika Samoa. O le tiute o i latou o lo’o soifua i le taimi lenei, o le taumafai lea e fa’asao measina ina ia fa’asaoina le manuia o a tatou tagata, ma o measina e pito sili ona taua i le Samoa, o lana fanau.

